
INTERPELLASJON FRÅ HUSTADVIKA VENSTRE
 
Skal budsjettet for 2027  vise vilje til satsing på barn og ungdom i Hustadvika kommune?
 
Hustadvika Venstre synest det er urovekkande at kommunestyret ikkje debatterer verknadane av
at tre særleg viktige tiltak retta mot barn og unge i kommunen er teke ut av budsjettet denne
perioden. 
 
Talet på eldre er aukande, og det er krevjande å rigge tilbodet til denne gruppa dei komande åra.
Tenestetilbodet må tilpassast behova denne delen av innbyggjarane har.  Kommunen er imidlertid
godt i gang med dette arbeidet, og alle partia veit at dette har verknad på budsjettarbeidet
framover.
 
Det er likevel på sin plass å rette søkjelyset på oppvekstmiljøet til dei yngste av oss. Eit rikt og
tilpassa oppvekstmiljø, identitetsbyggjing og samhald er viktig for å skape trygge ungdomar som
vil kome attende til kommunen for å bu og arbeide som vaksne. Vi kan ikkje legge bort det
førebyggjande arbeidet, vi kan ikkje satse på at friviljuge lag og organisasjonar tek heile ansvaret,
og vi kan ikkje lat vere å lytte til ungdomane når dei uttalar seg om oppvekstmiljøet sitt.
 
Dei siste åra har vi vorte informerte om auka rusbruk i ungdomsmiljøa. Det er sett i verk ei rekkje
tiltak (Romsdal Budstikke 13.11.2025: "Hustadvika skjerper innsatsen mot rus blant unge") , men
det har òg i perioden vore fjerna gode aktivitetar og tilbod som var rette inn som forebyggjing av
rusbruk og utanforskap. Eit av desse tilboda var medlemskapen i organisasjonen MOT for alle
ungdomsskulane. MOT sin filosofi er "MOT til å si nei, MOT til å bry seg og MOT til å leve". Skulane
har hatt vaksne og ungdomar som har vore kursa i filosofien til organisasjonen, og det har vore
gjennomført eit velregissert program som har vore godt teke imot av ungdomane. Då MOT vart
teke ut av budsjettet, protesterte elevråda i kommunen, men vart ikkje høyrde (Romsdals
Budstikke 12.6.2024: "Ut mot kuttforslag: Det ungdom lærer i MOT har de med seg hele livet").
 



Hustadvika kommune gjennomførte år etter år nokre av dei største UKM-arrangementa i fylket.
Ungdomar frå heile kommunen møttest til kulturell mønstring i hopetal. Slikt skaper glede,
positivitet, meistring, samhald og ikkje minst identitet og tilhøyrsle til ein kommune som legg til
rette for trygge møteplassar (Romsdals Budstikke 12.6.2023: "UKM-rekord i Hustadvika: Har aldri
hatt større variasjon"). Når nær 100 ungdomar i kommunen vår hadde mot til å entre scena for å
framføre musikk, dans, biletkunst og ikkje minst meistre lyd- og lysteknikk, då vitnar det om at vi
tok ungdom på største alvor. 
 
Kommunestyret stengde òg ein veldriven og populær ungdomsklubb i Eidehallen denne perioden.
"Pluggen" var og er eit velutstyrt klubblokale som samla ungdom på fredagskveldane til rusfrie
aktivitetar i trygge omgjevnadar og med vaksne som såg kvar einskild ungdom. I hallen var det lagt
opp til ballspel, dataspel, diskotek, jamming og mykje anna ungdomen sjølv hadde satt på
ønskelista. Det var òg planer om å opne ein tilsvarande klubb i Elnesvågen i regi idrettslaget, men
denne vart aldri ein realitet. 
 
I Hustadvikingen 11.6.2026 under tittelen "Elevrådskonferanse samlet ungdom fra hele
Hustadvika" kan ein lese at ungdomane ønsker at kommunen 
 
"Satser på barn og unge... tilbyr flere aktiviteter, møteplasser og kulturarrangementer... har
attraktive sentrumsområder og gode bomiljøer ...tar vare på fellesskap, inkludering og gode
velferdstjenester".
 
 
På bakgrunn av dette ønsker Hustadvika Venstre å ta inn igjen dei tre tilboda retta mot barn og
ungdom i kommunen: MOT for begge ungdomsskulane, UKM-satsinga og opne ungdomsklubbar
både på Eide og i Elnesvågen. Dette krev dedikert personell for å drifte satsinga framover.  Skal vi
få til dette, må kommunestyret vise vilje til det gjennom øyremerka løyvingar i budsjettet for
2027. 
 
Interpellasjon: 
Vil ordføraren leggje til rette for at utvala og kommunestyret får debattere korleis ein kan kome
ønska frå ungdomsrådet i møte? Vil ordføraren sjå på om det er mogleg å gjenopprette dei tre
tilboda som var særskilt retta inn mot ungdom i Hustadvika kommune: MOT, ungdomsklubb og
UKM? 
Skal budsjettet for 2027 vise vilje til satsing på barn og ungdom i Hustadvika kommune?
 
Ragnvald Olav Eide
Hustadvika Venstre
 
 


